
BAGA

Leherketa lehor eta indartsu baten ondoren, laino beltz bat marraztu du keak zeru oskarbian, lurretik gora sigi-saga igotzen hasi den suge baten antzekoa. 200 kiloko dinamita zamak bete-betean harrapatu du erdiko tren bagoia, eta segundo gutxitan sua, kea, burdina suntsitua eta ur putzu erraldoi bat bihurtu da Arabako lautadako inguru hori.

Urbasako goi zelaia hegoan eta Aizkorriko kareharrizko horma iparrean direla, eguna argitzen ari du larre zabalen gainean, 07:40an. Araiako baserri batean gordeta, leherketa eragin duten bi gazteek ospatzeko tarte labur bat hartu dute, elkarri besarkadatxo bat emanda, baina badakite berehala ihes egin behar dutela, inguru guztia polizia, suhiltzaile, armadako soldatu eta txikizioa ikustera hurbilduko diren kazetari eta kuxkuxeroz bete baino lehenago.

Kontrolak ere gogorrak izango direla ez dago esan beharrik. Azken aldi honetan ETA Berriren atentatuen jomuga bihurtu baitira Euskal Herritik Espainiara ur garraioan dabiltzan tren eta kamioi ugariak, eta ekintzaileen ehizan ari dira ehunka polizia eta soldadu.

–Aintzane, bizkor, mugitu egin behar dugu.

Ileorde horaila buruan egokitzen eta ezpainak margotzen, ispiluaren aurrean taldekidea behar baino denbora luzeagoa igarotzen ari delakoan, urduri dago Ander.

Behin baino gehiagotan egotzi dio emakumeari segurtasuna arriskuan jartzea, baina orain arte, behintzat, beti irten dira onik ataka estuetatik. Bien azken ekintzan, sei hilabete lehenago, Arakako armadaren kuartelari granadaz eraso ziotenean, gehiegi arriskatu izana aurpegiratu zion, nahiz eta emakumeak zuzendutako azken jaurtigailua izan zen gotorleku militarrari benetako kaltea egin ziona.

Oraingoan, Araiako baserritik Gasteizko pisu franko batera mugitu behar dute, ekintzaren ostean segurtasuneko ezkutaldi luze bat egitera. Goizeko joan-etorri ugarien unea baliatu nahi dute horretarako, zortziak jo baitituzte elizako ezkilek. Ordubete daukate trafiko handieneko egun tartea aprobetxatzeko.

–Egon lasai, motel... Beti urduri jartzen haiz halakoetan. Txakurrek horrixe antzematen ziotek lehenengo: aurpegiko tentsioari eta izerdi usainari. Bota desodorante apur bat besapeetan!

Auto elektrikoaren bateria topera bete dute, eguna korapilatzen bazaie, Ipar Euskal Herrira ihes egitea baita ETA Berrik ekintzaren osterako prestatu dien B plana. Muga nondik igaro... Auskalo, agian uste baino buelta luzeagoa egin beharko dute horretarako Pirinioetako bide bazterren batetik. Autoaren bateriak 1.000 kilometroko autonomia dauka, eta, itxuraz nahikoa bada ere, espero gabeko ihesaldi bat suertatuz gero, behin ere ez dago jakiterik. Matrikularen xafla kontrolatuta daukan auto batekin kargagune batean geratzea Poliziaren esku erortzeko arrisku larria litzateke, nahiz eta azken urteetan asko bizkortu den ibilgailuen bateriak kargatzeko sistema.

Kanpaiek bigarrengoz jo dituzte zortzi kolpe. Pare bat kilometroko distantzia egon arren, leherketa izan den txokotik bertaraino heldu zaie burdina errearen kea, hego haize zakarrak ekarria. Araian herritar batzuk etxeko atari eta leihoetara irten dira, eztandak erakarrita, baina kaleetan ez dago aparteko mugimendurik ETA Berriko kideek ibilgailua martxan jarri dutenean. Hori, zalantzarik gabe, danbatekoak aztoramendu gehiegi eragin ez duen seinalea da, seinale ezin hobea eurentzat.

Txikitako oroitzapenak gaueko ametsetan azaltzen hasi zitzaizkionean ohartu zen Aintzane Ruiz de Arbulu ez zuela inoiz izango bizitza lasairik. Irudi lauso haietan, amaren altzoan egindako bidaia luzeetako lautada zabal idorrak zetozkion gogora, autoko leihoetatik begira, lo hartu aurreko lasaialdian. Bare zegoen dena, baretasun pisutsuan, mehatxu bat iragartzen zuen atmosfera dentsoan... Bat-batean, kolpe lehor baten ostean, dena ilundu eta bukatuko balitz bezala esnatzen zen neskatila bat-batean, izerdi patsetan eta arnasestuka.

Oroitzapenak amesgaizto bihurtu zitzaizkion nerabezaroko uneren batean... Ez du ongi gogoratzen noiz, baina 14 urte izango zituen ordurako. Amaren heriotzatik garatu zuen amnesia luze baten bukaerak ekarri zuen eztanda emozional moduko hura, hilabete haietan artatu zuen Maria Aldekoa psikiatrak diagnostikoan iragarri zuenaren arabera.

Andaluzian izandako auto istripu gogor batean galdu zuen Aintzanek Aitziber ama. Aita ikustera zihoazen, Puerto de Santa Mariako espetxera. Jazotakoaz dakien guztia aitak eta haren aldeko aitona-amonek kontatutakoa da, amaren gurasoak Madrilen bizi zirelako aspalditxotik eta oso noizbehinka etortzen zitzaizkiolako bisitan Gasteizera. Aita preso, beraz, aitona-amonekin hasi zen bizitzen lau urteko umea, ama hil ostean.

Goizean izan zen bizitza irauli zion istripua, A-2078 errepidean, espetxetik gertu, aitaren bisitarako hitzordua baino ordubete inguru lehenago. Autopsiaren arabera, lo geratu zen ama, eta, bidetik irten ostean, lau buelta oso egin zituen autoak harri eta lur besterik ez zen soro bakartian. Miraria izan zen Aintzane bizirik ateratzea, autoa txiki-txiki eginda geratu baitzen ezbeharraren ondorioz.

2015. urtean izan zen. ETAk borroka armatuaren amaiera iragarri bazuen ere, Espainiako Gobernuak eusten baitzion erakunde horretako presoen sakabanaketa eta urruntze politikari.

Aintzaneren aita Iker Ruiz de Arbulu espetxetik irten zenerako, 2024. urtean, nerabezaro betean zen Aintzane. Istripuak arrasto sakona utzi zion eskuineko zangoan, behin ere gainditu ezingo zuen herren txiki bat. Bere burua herrenka eta ezinean sumatzen zuen bakoitzean –eskolako patioan lasterka egiteko agintzen zietenean, esate baterako–, amaren oroitzapen mingotsa zetorkion gogora neskatoari. Min egiten zion herrenak, min fisikoa baino gehiago sakoneko tristura eta bakardadea, bihotz barrenekoa.

Anton eta Begoña aitona-amonek ahalegin handia egin zuten Aintzanek aitarekiko lotura gal ez zezan, baina, adinean gora joan ahala, bakandu egin ziren Andaluziako espetxeetara egindako joan-etorriak. Bidaia horietako oroitzapen lausoa geratu zaio Aintzaneri betiko, bizitzea tokatu zitzaion garai goibel baten nahigabe moduko bat. Hamaika aldiz galdetzen zion bere buruari zergatik egokitu ote zitzaion berari horrelako bizimodu gogorra, baina, jakina, ez zuen erantzunik galdera horretarako.

Kontatu zioten garai batean gatazka gogorra izan zela ETAren eta Espainiako estatuaren artean. Hilketak, atentatuak, atxiloketak eta torturak ohikoak zirela Euskal Herriko egunerokoan. Baina berak ez zuen halako girorik ezagutu. Bere lagunek ETA zer zen ere ez zekiten askotan, eta, hori hala izanik ere, inoiz izandako kriminalik gogorrenak balira bezala hartzen zituen Espainiako Gobernuak presoak, tartean Iker bere aita.

Istripuaren irudiak amesgaiztoetan azaltzen hasi zireneko garaia aita espetxetik irten eta harekin batera bizitzen jarri zeneko bera izan zen. Aintzanek ez zuen harreman errazik izan aitarekin. Nahita edo nahi gabe, ama galdu izanaren errudun egiten zuen, berari haurtzaro ezohiko eta gogor bat pasarazi izanaren erantzule. “Zergatik niri hau?”, bere buruari galdetzen zion une kritikoetan erantzun bakarra aurkitzen zuen haurrak, kasik besterik bilatu behar izan gabe: ia ezagutzen ez zuen aita preso bat edukitzea izan zen bere zoritxarraren iturria.

3

Bere begiez ikusi zuen Ander Etxeberriak Gasteizen eraldatze handia. Haurra zenean larre soroek betetzen zituzten hiriburuaren eraztuneko herri txikiak bihurtu ziren azken hamarkadetako hazkundearen ardatz. Inurri erraldoien ilara bat balitz bezala hasi zen hiria mugitzen iparraldera, Uribarri-Ganboa urtegiaren oinetaraino iritsi nahiko lukeen karabana egarritu baten modura. Txikitako hiriak ez zuen zerikusirik nerabezarokoarekin. Umea zenean, goizetan, oilarraren kukurrukuek esnatzen zuten Gamarra Nagusiko gurasoen etxe zaharra, edo elizako kanpai setatiek, edo behien marru urduriek... Hiritik gertuko gerriko berdean jaio zen Ander, Espainia aldeko XXI. mendeko migrazio handia hasi baino urte batzuk lehenago.

Bat-bateko hazkundea izan zen. Makinek astero irensten zuten beste labore lur bat. Haizeak hautsa nola, halaxe eraman zuen eraikitze tematiak garai bateko baserri giroa. Eraikinik altxatu ez zen soro apurretan, zentral fotovoltaiko handiek hartu zituzten labore lur oparo izanak. Batez ere, Espainia hegoaldetik heltzen zen jendea Euskal Herriko giro freskoagoaren bila. Andaluzia, Extremadura eta Gaztela-Mantxa hustu ahala betetzen hasi ziren Euskal Herria, Iberiar penintsulako Kantauri ertza eta Pirinioa.

Madril eta Bartzelona ere are eta gizenago zeuden, nahiz eta hozberoaren aldetik ez egon beste leku kiskali horietatik urrun. Harresi gogorrei eta errepresio politika gupidagabeei aurre eginez, Afrikatik ere migratzaileak erruz sartu ziren penintsulara, amaigabeko lehorteek oso zail bihurtu baitzuten nekazaritzatik bizitzea Saharaz hegoaldeko herrialde askotan. Atlantikoa eta Mediterraneoa migratzaileen hilerri erraldoi bihurtu ziren, inoiz baino erraldoiago, baina, hala ere, ez zegoen ez itsaso ez harresi ez armadarik urtero dozenaka mila migratzaile Afrikatik Europara iristea galaraziko zuenik.

Aitaren etxea eraitsi zutenekoa izan zen Anderren bizitzaren bidegurutze erabakigarria. Urte batzuk eraman zituen prozesu baten azken geltokia izan zen Larregoikoa XVII. mendeko harrizko baserri zaharraren hondoratzea. Uribarri-Ganboako ura garraiatzeko azpiegitura logistiko itzela antolatu zuten urte gutxitan Gasteiz inguruan. Punpatze sistema eraginkorraren bidez, dozenaka hektareako eremu batean metatzen ziren zisterna-kamioak eta trenak betetzeko azpiegitura handi horietan iltzatuta geratu ziren Anderren haurtzaroko oroitzapen guztiak. Aguas Ibericas enpresaren ingeniaritza proiektu handinahi bat izan zen, Espainiako Gobernuaren bultzadaz, Arabako lautada ur hornidura eta garraiorako leku estrategiko bat bihurtu zuena. Ez zen Euskal Herriko leku bakarra izan. Antzera hustu zuten Nafarroako Pirinioetako ura, Aragoi, Irati, Ega eta Argaren emari batzuetan oparo besteetan eskasa, Iruñerritik Madrila eta Espainia hegoaldera eramateko.

Anderrentzat prozesu latza izan bazen, haren aitarentzat gaindiezina izan zen. Etxe batzuek arima baitute, belaunaldiz belaunaldi igarotzen diren izakiak balira bezala. Etxearekin batera hustu zen Anderren aita Vicenteren arima. Energiarik eta bizitzeko gogorik gabe geratu zen pitinka-pitinka. Ez zen gai izan Larregoikoatik kilometro gutxira eskaini zioten zazpigarren solairuko etxebizitza modernora egokitzeko, eta, jatorrizko lurretik erauzi duten haritzaren antzera, zimeltzen joan zen, erabat ahitu arte.

Amaren eta bi anaia-arreba gazteen ardura hartu beharko zuen garaian erabaki zuen Anderrek ez zuela inoiz barkatuko bere etxearekin, aitarekin eta herriarekin egiten ari zirena. Bere bizitzaren une kritiko horrekin bateratsu gertatu zen ETA Berriren sorrera, Ziburun egindako batzar batean: 2029ko abenduan. Horrek ere errotik eragin zion, artean gaztetxoa bazen ere, ETA Berrin sartzea bihurtu baitzen bere helburu nagusia, bere etxea birrindu eta aita heriotzaren atzaparretara eraman zutenekiko mendeku gosez bizi zen biktima baten burua ase zezakeen irtenbide bakarra.

N-1era iritsi direnean ikusi dute leherketak eragindako txikizioa. Tren osoa dago trenbidetik kanpo. Erdiko bi bagoiak guztiz zartatuta daude, eta beste hirurak –aurrekoa eta atzeko biak– osorik badaude ere, iraulita eta urruti daude bata bestetik.

Añarbetik Madrilera zeraman ura, Sakanatik eta Arabako Lautadatik barrena, Pancorboko igarobidearen bila. Ehunka trenek egiten dute gaur egun bide bera: Euskal Herriko urtegi edo iturbururen batean bete, Madrilen edo Toledon hustu, eta atzera ere Euskal Herrira. Garai batean burdina eta egurra baldin baziren Euskal Herriaren aberastasunik handienak, gaur egun ura da ondarerik erakaragarriena, gero eta egarri handiagoz bizi den Iberiar penintsularen begi guztien jomuga.

Ander eta Aintzane autobidera iritsi direnerako leherketa izan den tokian dira Poliziaren eta soldaduen lehen konboiak eta suhiltzaileak. ETA Berriko bi kide dituzte aurretik komandokideek, bidea irekitzeko prest. Anderrek eta Aintzanek dakitela, ez daude oraindik fitxatuta, baina litekeena da azkenaldian egindako ekintzaren batean euren hatz markak laga izana eta, beraz, Polizia jakinaren gainean egotea haien militantziaz. Oraingoz ehunka metro aurretik doan kideen autotik ez diete deus ere jakinarazi, bidea “garbi” dagoen seinale.

Igaro dute Agurain, eta Gasteiz hirigunearen sarreran daude dagoeneko. Etxe eta auzo berrien oinetan doa aurrera auto elektrikoa, txistu leun bat utziz pasatu izanaren arrasto bakar gisa. Bi etakideak isilik doaz, irratiko goizeko informatiboa adi entzuten. Euskadi Irratira lotu dira Interneten, uhinen bidez ia ezinezkoa baita. Espainiako Gobernuak Eusko Jaurlaritza eta haren menpeko erakunde guztiak debekatu eta desegin zituenetik, Baionatik emititzen du Euskadi Irratiak azken urteotan, eta nekez iristen da haren seinalea Hego Euskal Herriraino, sarearen bidez ez bada. Horrek kontaktu hurbila ere kendu dio, Espainiarako emititzen duten dozenaka irratien edukien bidez jasotzen baitu, askotan, Hego Euskal Herrian gertatutakoaren berri.

“Azken orduko albiste bat jaso dugu...”, esan du irrati esatariak, aurretik ari zen haria bat-batean moztuz... “Espainiako Gobernuak jakinarazi duenez, urez betetako tren bat leherrarazi dute Arabako Lautadan, Araia inguruan... Trena Aguas Ibericas konpainiarena zen, eta Donostiatik Madrilerako bidean zihoan. Oraingoz ez dago informazio handirik, eta joango gara albistea osatzen, xehetasun gehiago jaso ahala”...

Espainiako Armadaren tanketa batek eta hiru kamioik moztu dute Ander eta Aintzane doazen bidea bat-batean. Dozena bat auto besterik ez dute aurretik, militarrek txarrantxaz itxi duten hesiaren atzean guztiak ere. Lehen autoko gidaria aterarazi dute, eta ahuspez jarri dute autoaren aurrealdearen gainean. Hankak zabalarazi, besoak gora jasotzeko agindu, atzeko atea ireki... Soldaduen alemaniar artzain txakurrak usainka dabiltza batetik bestera, zaunkaka eta urduri.

–Ander, egon zaitez lasai –esan dio Aintzanek, kidearen urduritasunari antzemanda.

Eserlekuaren azpian dituzten pistoletan pentsatzen hasi delarik, Anderri dardarka hasi zaio azelaragailuaren gainean daukan eskuineko hanka. Horretaz jabetu denean, kargu hartu dio Aintzanek. Ez bere kidea baino lasaiago dagoelako, baizik eta hobeto disimulatzen dakielako.

–Berez, pistolak ondo gordeta daude. Utzi niri erabakitzen noiz den unea erabiltzeko –agindu dio mutilari.

Soldadu batek keinu egin die justu momentu horretan, autotik irteteko. Volkswagen txuritik kanpora atera dira neska-mutilak, gizaki armatuen begiradapean. Agiriak eskatu dizkiete, eta, haiek militar baten eskuetan laga ostean, hankak eta besoak zabaldu eta buelta emateko agindu diete. Espainiako Armadako kide batek miaketak egin dizkio Anderri, eta soldadu emakumezko bat gauza bera egiten hasi da Aintzanerekin.


BIGA

Historiaren gertakari handien zurrunbiloan sartzean, nahiago nuke denboraren orratza geratu eta, umetan amarekin egiten nuen moduan, haritz baten enborra besarkatu, eta utzi dena hortxe gera dadin, geldi, bakean… Edota aitarekin itsasertzera joaten nintzeneko oroitzapenetan ainguratu eta olatuen kulunka lasaiari begiratzea, munduan gertatzen diren ezbehar eta hondamendiek ez baitute horietan islarik. Dena ondo dagoela dirudi bat-batean, naturak bere bidea egiten duela, gizakien arteko harremanetan harmonia nagusi dela.

Zurrunbiloa ez duzu antzeman ere egiten, nahiz eta zantzuak izan, beti izaten baitira zantzuak, gauzak okertzen hasten direnean. Zentzumenak ondo aktibatuta edukitzea da kontua, horretaz ohartzeko...

Montxo Otaegik deitu zidan arratsalde euritsu batez, 2026ko udazkenean. Gogoan dut dei ezezagun bat iPhoneko pantailan, eta hartu ez hartu zalantzan egon nintzela une labur batez. Oraindik ez dakit nola eta zergatik, baina deiari erantzutea erabaki nuen, eta esan daiteke hor hasi zela dena, orain kontatzera noakizuen testigantzaren abiapuntua.

Nirekin hitz egin behar zuela esan zidanean, ez nion igarri ere egin zer izan ote zezakeen Otaegik nirekin aipatzeko. Baina, jakina, kortesiaz bada ere, hitzordua lotu genuen, Durangoko herriko tabernan, bi egun barrurako.

Harekin batera, beste bi lagun etorri ziren, emakume eta gizon bana, guztiak EH Bilduko goi arduradunak. Haien izenak gordeko ditut niretzat, ez baitute aparteko garrantzirik kontakizun honetarako.

Herriko tabernaren atzealdeko bilera gelan elkartu ginen, barraren ondoan protokolozko agurrak egin ostean. Azkenaldiko egoera politikoaz aritu ginen tarte labur batez, eta berehala joan ziren bilera hartara ekarri gintuen gaiaren harira, modu apur bat behartuan, egia esateko… Desenkusatu egin ziren horregatik, Durangotik Bilbora joan behar zutela bilera batera, eta denboraz estu samar zebiltzala.

–Datorren urteko Eusko Legebiltzarreko hauteskundeetan gure lehendakarigaia zu izatea nahi dugu, Malen… Lehen aldiz ikusten dugu EAJri irabazteko aukera erreala eta, gure ustez, zu zara aurkez dezakegun hautagairik onena fronte zabal subiranista gidatzeko.

Zer esan ez nekiela geratu nintzen une batez. Zuengan pentsatu nuen, lehenik eta behin, Amaia eta June, nire alaba maiteak… Ziur nago horretaz, nahiz eta lauso antzean gogoratzen ditudan hurrengo momentuak. Gogoratzen naiz neurtzen saiatu nintzela eskaintza hari baietz esateak gure arteko harremanean izan zezakeen eragina, kasik intuizio hutsez, eta horretara joan zirela nire lehenengo pentsamendu urduriak.

Alegia, neurtzen saiatu nintzen zenbateko denbora kenduko zidan ardura horrek zuekin egoteko. Heldu baten bizitzan, eta une zehatz batetik aurrera bereziki, denbora da ondarerik preziatuena, norekin eta nola igaro nahi duzun oso tentuz erabaki behar dena. Gaizki erabili edo alferrik galduz gero, bizitzaren hondarrean, pentsamenduen zamak ez baitu barkatzen. Bizitzaren erloju horren orratzak ezin baitira nahi eran moldatu, atzeratu, komeni zaizun orduan paratu… Egindakoak eginak daude, bizitza bakarra baita. Ohartu gabe iristen da Sarako eliz dorreko hitzek aipatzen duten azken oren hori, kolpatu ez ezik, hobirat igorriko gaituena.

Erantzungo niela adierazi nien. Eskertzen niela nirekiko konfiantza, baina zalantzak argitu behar nituela, eta ez nuela batere garbi haiek uste zuten bezain hautagai egokia ote nintzen.

Egiaz, amorru handia nuen niri halako eskaintza bat egin izanagatik. Zergatik niri? Banekien, baietz esanez gero, bizitza aldrebestuko zidala. Berria egunkaria utzi eta bolada luze batean ETBn aurkezle jardun ostean, EHUn klaseak ematen ari nintzen garai hartan. Urte askotako gorabeheren ondoren, bakean nengoen neure buruarekin. Lehenbiziko aldiz sentitzen nuen baietz, tira egin nezakeela familia baten gurditik neronek bakarrik. Kontraesan eta zalantza urte asko igaro ondoren, amatasuna bizitzeko aukera izan nezakeela sumatzen nuen, nire erara eta presiorik gabe.

Ondo atera zitzaidan alabak izateko apustua. Zuek, maiteak, hazten ari zineten, gozo, amonaren eta bion altzoan. Bikoterik gabe erabaki nuen guraso izatea, intseminazio bidez. Eta zalantza, beldur eta kezka artean, hortxe etorri zineten zuek, nire biki maiteak: Amaia eta June. Bizitza osoan egin dudan apusturik gogorrena, baina ezin irudika nezake emaitza perfektuagorik.

Gogoan dut Montxo eta enparauak agurtu nituenerako kasik garbi nuela ezetz erantzungo niela, baina, protokoloak agintzen duen moduan, egun batzuk eskatu nizkien azken arrapostua emateko.

2026ko udazkena zen. Giro politiko nahasia zegoen Espainian eta Europan. Krisi ekonomiko gogor batek eta klima aldaketaren ondorio gero eta latzagoek erasan ziguten guztioi. Ia bi urteko lehorte eta euri falta kroniko baten mende bizi zen Iberiar penintsula, eta Euskal Herrian ere, egoera horren latza ez izan arren, igartzen ari ginen euri eskasia. Ur eta energia baliabideak nola eskuratu bihurtzen ari zen agenda politikoaren ardatza, eta horren azpian kokatzen ziren gure herriaren burujabetza falta eta bere tresna propioak kudeatzeko ezina.

EAJ hondoratzen ari zen inkestetan, eta Espainian osatzen ari zen fronte eskuindarrak –PPren eta Voxen artekoa– ahoan bilorik gabe aipatzen zuen autonomien estatua birrintzeko proposamena, “elkartasun nazionalaren”, eta “espainiar herritarren berdintasunaren” izenean. Jomuga argi bat zuten diskurtso haiek: Euskal Herriko eta Iberiar penintsulako iparraldeko ura Madrila eta Andaluziara eramatea.

Funtsean, katalanen eta euskal herritarren berezitasun historiko eta eskubide nazionalak suntsitzea planteatzen ari ziren, munduan nagusitzen ari zen krisi historikoaren aitzakian.

Bi egun eman nituen lo egin ezinik, pentsamendu sukartsuetan murgilduta. Duda ugari nituen nire egokitasunari buruz, baina zalantzei erantzuten nien Otaegik eta EH Bilduko arduradunek niregan konfiantza bazuten, zerbaitegatik izan behar zuela. Buruak ezetz esateko agintzen zidan, baina bihotzak zioen baiezkoa erantzun behar niela. Ardura historikoa nuela emakumeekin, Euskal Herriaren eskubideekin, Ama Lurraren babesarekin. Eta, azken finean, nola ez, nire alabekin. Ze mundu, ze etorkizun mota utzi behar genizuen, ura ere lapurtuko zioten Euskal Herri batean bizi behar bazenuten? Barkatuko al nion neure buruari horren aurka matxinatu ez izana? Banekien lehendakari hautatzen baninduten hankaz gora jarriko zela nire bizimodu arrunta, eta horrek ikara handia ematen zidan. Zuengandik urrundu eta babesgabe uzteko arriskuak kezkatzen ninduen, mehatxu politiko larrien garaia egokituko zitzaidala aurreikusten baitzen. Baina, ezinbestean, gogor egin beharko nion neure buruari, orain borrokatzeak fruituak emango baitzituen etorkizunean. Eta fruitu horiek zuentzat eta gure herriarentzat izango baitziren.

El Mundo egunkariak argitaratu zuen Espainiako inteligentziaren leizezulo eskuindar batetik heldutako filtrazioa. Andoni Ortuondo Andorrako Bankuan aspalditik ari zen dirua sartzen, printzerriko paradisu finantzarioan arrastorik ez uzteko. Ortuondok hartu zuen Iñigo Urkullu lehendakariaren lekukoa EAJko lehendakari moduan hura erretiratu zenean. Arazo handirik gabe irabazi zituen 2024ko hauteskundeak ere, EH Bilduren pixkanakako gorakada ez baitzen artean aski izan PSE-EEren eta EAJren arteko itunak baino ordezkaritza handiagoa lortzeko Eusko Legebiltzarrean.

